PEPA MAFUTAGA FAAFOUINA 2025
MATAUPU SILISILI FAAVAE FAA-LE-AGAGA O LE EKALESIA FAAPOTOPOTOGA KERISIANO SAMOA (EFKS)
Faatomuaga
I le ava tele, e faailoa ai mo le silafia, se taumafaiga ina ia toe āsia le tusi o le ‘O Mataupu Silisili o le Faavae Faa-le-Agaga o le Ekalesia LMS (The Statement of Doctrine of the Samoan Church (LMS).’ E i ai le lagona vaivai e taua tele lenei tusi a le Ekalesia, ma e tatau lava ona toe faia i ai se galuega a le Ekalesia aua ona augatupulaga fai mai. O se tusi foi e tatau ona o faatasi ma le Faavae o le Ekalesia ma le tusi o Iugafono Tumau o le Ekalesia. O loo tusia i le amataga o le tusi lenei, na tuufaaatasia le Mataupu Silisili o le Faavae Faa-le-Agaga o le Ekalesia i le tausaga 1955 e Rev S. G. F. Phillips, Rev J. Bradshaw, Rev L. A. Brame, Elder Tapeni Ioelu ma Pastor K. T. Faletoese. Na talia aloaia lea galuega i le Fono Tele i le tausaga 1957, ae na toe lolomiina (reprinted) i le tausaga 1995. Faafetai i le finagalo o le Komiti o Malua, mo le toe iloiloina ma le tatau ai ona toe faamatala faalautele Mataupu Silisili nei o le Faavae Faa-le-Agaga o le Ekalesia, tupulaga fai mai o le Ekalesia. Ua mautu Mataupu Silisili Faavae Faa-le-Agaga o nisi Ekalesia, ma ua a’oa’oina ai o latou tupulaga, ma ua faalogologo i ai nisi o a tatou fanau ma tupulaga ma faaseseina ai, e aunoa ma so latou iloa, o loo i ai foi a tatou aoaoga i nisi o mataupu ia. 

Na tutoatasi le Ekalesia i le 1961-1962, ina ua avea ma Ekalesia Faapotopotoga Kerisiano Samoa, e pei ona i ai i le Faavae o le Ekalesia, ae e le o i ai i le Tusi o Mataupu Silisili Faavae Faa-le-Agaga o le Ekalesia, ia le Mataupu Silisili Faavae o le Ekalesia Faapotopotoga Kerisiano ma ona mau faavae mai i le Tusi Paia. O le lagona vaivai, ua manaomia le tuu i totonu o Mataupu Silisili o le Faavae Faa-le-Agaga o le Ekalesia, se faamatalaina faalautele o le Mataupu Silisili o le Ekalesia Faapotopotoga Kerisiano e pei ona i ai i le Faavae o le Ekalesia faatasi ai ma nisi faaopoopoga ma le faalauteleina o mataupu silisili faavae, aua tupulaga ole Ekalesia. O le a faamatalaina i lenei pepa ni faataitaiga, o ni Mataupu Silisili taua i le lagona faatauvaa, e tatau ona i ai, mo le faamoemoe o le Galuega Tala’i a le Ekalesia. 

O nisi faataitaiga o ia Mataupu Silisili:

1. Mataupu Siliili o le Ekalesia Faapotopotoga Kerisiano (EFKS)
Mo le Ekalesia Faapotopotoga Kerisiano Samoa, o le Ekalesia Faapotopotoga Kerisiano e na te faataua le Ekalesia i le Aulotu, e avea ai le Aulotu ma faapotopotoga autu e talanoaina ma faia a latou lava filifiliga mo mataupu ma fuafuaga faa-le-aulotu. O lea faamamafa e faavae lava i le Pule Aoao a le Atua ma le faatauaina o tagata uma taitoatasi o e ua tofia ma faapaiaina e le Atua mo lana Ekalesia. E faataua e le Ekalesia Faapotopotoga le saolotoga o le tagata lotu e ola ma faatino ai le finagalo o le Atua. E lua sauniga o sakarameta e faatino ma faataua i tapuaiga i le Atua e le EFKS – o le Papatisoga ma le Faamanatuga. O le mau tauave mai le Tusi Paia e pei foi ona i ai i le Faavae o le Ekalesia, o loo ta’ua i le Mataio 16:15-20 ma le Mataio 18:15-20. O nisi nei o upu o loo i ai: “…o se mea foi e te fusifusia i le lalolagi, e fusifusia foi lea i le lagi…E moni, ou te fai atu ia te outou, O mea uma tou te fusifusia i le lalolagi, e fusifusia ia i le lagi; o mea uma foi tou te talā i le lalolagi, e tatalaina ia i le lagi. Ou te fai atu ia te outou, Afai e loto gatasi se toalua o outou o i le lalolagi i se mea la te ole atu ai, e faia lea mo i laua e lo’u Tama o i le lagi. Auā o le mea ua faapotopotoina ai se toalua, po o se toatolu i lo’u igoa, ou te i ai faatasi ma i latou.”
2. Mataupu Silisili o le Faatinoga o le Soifua Fai Taulaga o le Ekalesia (Taulaga Ofoina ae le o le Sefulua’i (Offering or Voluntary Giving not Tithing))
O loo ta’ua i le tusi o Levitiko 27:30, o le sefulua’i o mea uma e maua i le eleele, o ā le Atua ia, o mea ua faapaiaina mo le Atua. O le faamoemoe o lea faigataulaga, o le ofoina lea o le ulua’i fua po o le fua e sili ona lelei mo le Atua. Ina ua afio mai Keriso, le Alo o le Atua, feagai ma le Galuega o le Talalelei, se ia oo lava i lona maliu i le satauro, ma toe tu manumalo mai le oti, e le o se taulaga na vavae mai o se vaega. Na aumai o le taulaga atoa, aumai faatasi ma le soifua o le Alo o le Atua, o le Alofa Tunoa lea o le Atua, ina ia ola le lalolagi agasala. O lona uiga, e mai le loto ma le agaga e tatau ona faia ai le taulaga ua ofoina mo le Atua, e faavae lava i le alofa tunoa lea o le Atua. O le ofoina lea o le taulaga e sili ona lelei, e faia mai le loto malie ma le loto fuatia ifo lelei, e le faia mo se taui, ona o le uiga ma le faatinoga lea o le alofa tunoa (χάριs) (1 Corinthians 8:1). Faia o se galuega lelei, ua ofoina mo le isi. 

3. Mataupu Silisili o le tapuai o le Ekalesia Faapotopotoga Kerisiano Samoa i le Aso Sa
O le Ekalesia Faapotopotoga Kerisiano Samoa e na te faatauaina le Aso Sa, o le uluai aso o le vaiaso, e fai ma aso faapitoa, e faia ai tapuaiga i le Atua. O le faatauaina e le EFKS o lenei aso, e i ai ona taua ma a’oa’oga faamataupu silisili i le soifua auauna o le tagata i le Atua. 
(i) O le Aso Sa, aso muamua o le vaiaso, o le aso lea na toe tu ai Keriso. O le faia la o tapuaiga i le Aso Sa, e faamanatu mai ai pea le toe tu o Iesu Keriso, na faaolaina le tagata agasala.
(ii) O le toe tu o Keriso, ua avea o se amataga fou i le soifua taumafai o le tagata faatuatua, ua salamo, ma talitonu faamaoni i le Atua. O lona uiga, o le tapuaiga i le Aso Sa, e mafai ona avea o se avanoa e faatupu ai se amataga fou lelei, o se faaletonu na alia’e mai i le vaiaso ua tuanai atu  
(iii) E ta’ua foi le aso muamua o le vaiaso, o le aso e tau ai le ulua’i fua, i tu ma aga faaIutaia, na afua mai ai le Talalelei. O lona uiga, o le Aso Sa, o le aso muamua o le vaiaso, ua faia ai tapuaiga i le Atua, o le aso foi lea e faamanatu mai ai i le tagata le avea o ia ma ulua’i fua i le lelei ma le faatuatua, i le loto ma le agaga, po o le loto ma le agaga ua faamuamua le finagalo o le Atua, e ave ai le tapuaiga e moni ma faamaoni i le Atua. O ulua’i fua faaleagaga e i ai le lotomaulalo, o le agamalu, o le salamo, loto faamagalo, alofa, ma isi.  
O le faatinoga o tapuaiga i le Aso Sa, le aso muamua o le vaiaso, sa amataina e le Ulua’i Ekalesia (Mataio 28:1; Mareko 16:1-2; Luka 24:1; Galuega 20:7), ma ua faaauau pea e le Ekalesia Faapotopotoga Kerisiano Samoa lenei faataua.
4. Mataupu Silisili o le Tapua’i Filemu o le Ekalesia i ana tapuaiga
E faataua e le Ekalesia Faapotopotoga Kerisiano Samoa le tapua’i filemu. E faatino i le aua le soona pisa, sisiva, ma isi lava faiga e manatu e le mamalu ai le tapuaiga i le Atua. E mamalu le Atua, ma e taua le faamamaluina o le faatinoga o le tapuaiga. A o se faatinoga faa-le-tapuaiga e faataua ai le mafutaga filemu a le tagata tapua’i ma le Atua. O nisi o mau mai le Tusi Paia e faataua ai le tapua’i ma le filemu i tapuiaga a le EFKS.
(i) O Elia i luga o le mauga (1 Tupu 19:12): “…e le i ai le Alii i le afi; ae mulimuli i le afi, o le leo filemu ma le itiiti.” O le fesagaiga lenei a Elia ma le Atua, ua a’oa’o mai ai, o le leotele o le tapuaiga i le Atua, e mafai lava ona maua i le lagonaina o le papa’i mai o le Agaga o le Atua, i le filemu ma le le gaoia.
(ii) Sapakuka 2:20: “A o le Alii ua i lona malumalu paia o ia; ina faalologo ia le lalolagi uma i ona luma.” O le faalologo i le Atua, e faia lava i le filemu, e faailoa ai le faatauaina e le tagata tapua’i, o le mamalu ma le silisili ese o le Atua.
(iii) 1 Korinito 14:5: “Ou te loto ina ia outou tautala uma i gagana eseese, a e sili lo’u loto ina ia outou perofeta ane; aua e sili le perofeta ane i le tautala i gagana uiga ese, vagana ua faamatalaina ina ia faamafanafanaina le ekalesia.” Na molimauina e Paulo, le eseesega o le tautala i gagana eseese ma le perofeta ane. O le perofeta ane o le faatinoina lea o le tapuaiga i le filemu. O le atugaluga o le aposetolo, ona ua faaaogaina e nisi o tagata tapua’i le tautala i gagana eseese, e su’e ai ni o latou viiga, o i latou o ni tagata amiotonu, ma ua na o i latou foi ua faaali mai i ai le Agaga o le Atua. O le isi foi vaivaiga, o le pelogia ai e tagata nei, fai mai ua mafai ona tautala i gagana eseese, nisi tagata tapua’i, ae e le o le mea moni lea o loo tupu. O ni faatinoga ua faatuputeleina, ona o le tausili lava i viiga o le faafiamaiotonu. E faataua tele ai e le aposetolo o Paulo le perofeta ane, o le tapua’i lea ma le filemu – i lona lagona, o le ala lea e maua ma lagona ai e le tagata faatuatua tapua’i i le Atua, le faamafanafanaga mai le Atua.
5. O le Mataupu Silisili o le Pulou o Tamaitai
E faataua i tapuaiga i le Atua, a le Ekalesia Faapotopotoga Kerisiano Samoa, le Pulou o Tamaitai i Tapuaiga – o se tasi o faatinoga e faailoa ai o Iesu Keriso, o ia lava o le Alii o le Ao o le Ekalesia.  O le pulou o tamaitai, e faailoa ai le amanaia e le itupa o alii, o le tutusa ai o o latou sao ma tamaitai i le aveina o tapuaiga o le viiga ma le faafetai i le Atua e ala ia Iesu Keriso le Ao o le Ekalesia. E ta’ua e le aposetolo o Paulo (1 Korinito 11:3 ‘…a o le ulu o Keriso o le Atua lea.’) e faailoa ai, o le avea o Keriso ma Ao o le Ekalesia, e mai le Atua. O lona uiga, o le faataua faamataupu silisili i le silasila a le aposetolo o Paulo i le pulou o Tamaitai, e faavae lava i le Talalelei ia Iesu Keriso. I le foafoaina e le Atua o le tagata, na avea ai Atamu ma ulu o le aiga. O le avea o Atamu ma ulu o lo la aiga ma Eva, i le foafoaga mamana a le Atua, o le avea lava lena o le faatinoga o le tiute faa-le-ulu-o-le-aiga o Atamu, e fai ma viiga o le Atua. O le foafoaina o Eva, ina ia avea ma fesoasoani o Atamu, ona e le mafaia ona faia toatasia e Atamu, le galuega faa-tausimea o le Foafoaga. O le avea la o Eva ma fesoasoani o Atamu, e avea ai e Eva ia lana tane, o le ulu o le la aiga, ma e tatau ai ona ia amanaia ma aloaia lana tane. I le auai la o le tane ma lana avā, i tapuaiga i le Atua, e tatau ai i le tane ma le avā, ona ave viiga uma mo le Atua. O le ala lea ua ufiufi ai le ao o le tamaitai, i le pulou, se i faailoa ai, o lona soifua ofoina mo le Atua, i so o se mea lava o lenei ola, e ave uma lava mo le Atua. O ona tulaga i le va ma lana tane, ua ufiufi ae ofoina uma le loto ma le agaga, ina ia moni le viiga ma le tapuaiga i le Atua. Ua tatau ai le faamamafa a le Ekalesia Faapotopotoga Kerisiano Samoa, i le faia o pulou o tamaitai, ua faaaofia e avea ma tagata auai o le Ekalesia ma ua inu i le faamanatuga.

6. O le Mataupu Silisili o le faatauaina o le lē faaliuefuefuina o tino maliliu i le Ekalesia etc…
Mai le tino atoa o le tagata maliu, o ona ivi, e le pala pe a tanumia. E iu lava i le pala, ae faitau fia miliona tausaga faatoa oo i ai se pala. O lona uiga, o le finagalo lena o le Atua, na ia faia ai le tagata ma ona ivi, i le faamoemoe e tuai ona pala ivi. O le eseesega o ivi ua tanu ma ivi e faaliuefuefu, o ivi ua tanu, e mafai ona faaaoga e le au suesue e saili ai le faasinomaga o tagata ua maliliu (DNA). O le eseesega tele lea o le tanumia ma le faaliuefuefu. Ua faavave e le masini faaliuefuefu le pala o le ponaivi, mai le faitau miliona o tausaga i le na o le 30 minute pe itula. Tasi lea o lape i le faaliuefuefuina o tino maliu. Ae o le a faamatala ni vaaiga mai le Tusi Paia, e faavae ai le talitonuga faamataupu silisili o le EFKS, i le le tatau ai ona faaliuefuefu, tino maliu o ona tagata lotu.
(i) E le o faaaogaina e le gagana o le Tusi Paia le upu faaliu efuefu (cremate). O lona uiga, e leai se faatinoga faapea e faia pe a maliliu nit agata.
(ii) O le tanumia o tino maliu, o se faiga masani i le tele o tala o le Tusi Paia. E tanu lelei i le palapala; fai lelei tuugamau (tomb) pe teu i totonu o loa tetele (vault).
O nai faataitaiga: o Sara le tagata muamua na tanumia i le tuugamau (Ken 23:3-18);19 sosoo ai ma augatama o Isaraelu – Aperaamo (Ken 25:9), Isaako ma Repeka (35:29), Iakopo ma Lea (50:13); ma le anoanoai o isi.20 O Arona le uluai ositaulaga sili sa tanumia lelei lona tino maliu i Mosera (Teu 10:6); o Mose na tanu i le fanua o Moapi (Teu 34:5-8). E oo lava i perofeta e pei o Samuelu (1Sam 25:1) ma tupu pei o Tavita (1Tup 2:10). O le mau e faasino i le tanuga o Mose (Teu 34:6), e mafai foi ona faaliliu, na tanu Mose e le Atua. O se faaliliuga e atagia ai, e oo lava i le Atua, e finagalo e tanu ona tagata.
(iii) O le susunuina o tino maliu – e masani ona faia o ni faasalaga (judgement) ma se auala sa faalumaina ai tagata; o se faailoga o le le amanaia. Faataitaiga o Saulo ma ona atalii, sa susunuina e tagata Iapese Kiliata (1 Sam 31:11-12);22 Sotoma ma Komoro (Ken 19:24); Natapu ma Aviu (Lev 10:1-2); o e na faitio ia Mose (Num 11:1- 3).
(iv) Mai le Feagaiga Fou, i le molimau a Ioane, o le maliu o Iesu Keriso, e taunuu ai perofetaga: “Aua ua faia ia mea ia taunuu ai le Tusi, E le gauia sona ivi.” O le mafuaaga lea na alu ai Iosefa Arimataia ma faanoi le tino maliu o Iesu ia Pilato. Ina ia taoto lelei lona tino maliu i se tuugamau, tapenaina lelei, ona e taua tele le tagata i le Atua, aemaise o lona Alo Pele o Iesu Keriso.
E mafuli le gagana o le Tusi Paia i le tanu o tino maliu. O le faaaogaina o le afi e susunuina ai tino o tagata, o ni ata o le faamasinoga (judgement) ma faasalaga o e ua solitulafono. 

7. Mataupu Silisili o le Satauro Avanoa
I a’oa’oga o mataupu silisili faa-le-agaga a le EFKS, e faataua ai le satauro ua avanoa, o se tasi o ogatotonugalemu o ana a’oa’oga faaKerisiano. O le satauro na faasatauro ai Iesu Keriso e faailoa ai le maliu o Keriso, o se taulaga ofoina, o le alofa tunoa lava lea o le Atua, mo le faamagaloina o le tagata agasala. O le avea o lea satauro ma satauro ua avanoa, e faailoa mai ai i le tagata faatuatua, le Keriso manumalo, ua toe tu mai i le oti ma le tuugamau. E faamanatu mai ai, o le toe tu o Keriso, o le malosiaga sili mai le Atua ua aumai ai le ola fou, e ala mai ia Keriso, mo tagata uma. Roma 6:5 & 9 Aua afai ua faatasia i tatou i le faatusa i lona maliu, e faapea foi i tatou i lona toe tu mai…Ua tatou iloa ua toe tu mai Keriso nai e ua oti, e le toe maliu lava o ia, e le toe pule le oti ia te ia.” Ua onomea ma tatau le faataua o le satauro ua avanoa. O le faailoa mai lea o le avanoa o le ola fou, ua maua e tagata uma e salamo, talitonu, ma faatuatua, i le Atua.
8. Mataupu silisili o le faamanatuga

O le faamanatuga i le Ekalesia Faapotopotoga Kerisiano Samoa, e faamanatu mai le alofa tunoa o le Atua e ala ia Iesu Keriso. Fetalai Iesu: “…tou te faia le mea nei ma faamanatuga ia te a’u.” I le vaai faamataupu silsili o le EFKS, i le ‘Aiga o le Paseka’, o le faamanatuga o le maliu ma le toe tu manumalo o Iesu Keriso. O isi talitonuga faa-le-tapuaiga e pei o le Katoliko Roma, e faataua le ‘Aiga o le Paseka’, o le auai moni mai lava lea o Keriso i le tino. Peitai, i le lagona o le Ekalesia Faapotopotoga, e le tusa i tatou ma le mamalu o le Atua Silisili ese e ala ia Keriso. O ai ea le tagata faatauvaa, o le a papa’i ai i le mamalu o le tino o Keriso?  O le ala lea, ua faataua ai le avea o le ‘Aiga o le Paseka’ ma sauniga e faamanatu ai le alofa tunoa o le Atua e ala i lona Alo Pele, ina ia manatua ma teu pea i le loto ma le agaga o le tagata faatuatua. 1 Korinito 11:28 A ia su’esu’e ifo le tagata ia te ia, i le ‘ai ai o ia i lenei areto, ma inu i lenei ipu.”

AULOTU KOLISI FAAFAIFEAU MALUA 
AOGA AU-SAILI

1. O le a le Ekalesia?
· O le Ekalesia o le faapotopotoga o tagata ua alolofa i le Atua, ma usiusitai ia te Ia. Ua latou fesootai foi le tasi i le tasi i le fealofani ma le felagolagoma’i.

2. O ai sa faavaeina le Ekalesia?
· O Iesu Keriso lo tatou Alii.

3. Pe faapefea ona tatou iloa ua tatau ona auai faatasi tamaiti i le Ekalesia?
· Aua o le Ekalesia o le faapotopotoga o tagata uma ua alolofa i le Atua, e aofia ai ma fanau. Sa fetalai foi Iesu, “Ina tuu maia o tamaiti e o mai ia te a’u, a e aua le vavao ia te i latou, aua e faapei o i latou nei o e o i le Malo o le Atua.”

4. O a ni mea taua ua maua mai i le Ekalesia?
· Ua maua ai le iloa atili o le Atua, e ala i le faitau ma le faalogo i lana Tusi Paia. Ua a’oa’oina foi i latou uma o i lenei mafutaga paia ma Iesu i le taua o le tatalo, o le ola faitaulaga ma le tapua’i i le Atua i le agaga ma le faamaoni.

5. O le a le uiga o le sauniga paia?
· O sauniga paia e aoga mo le agaga. Ua fa’aaogaina mea ua vaaia e avea ma faatusa o mea le vaaia, o mea faaleagaga.

6. O a sauniga i le Feagaiga Fou?
· O le Papatisoga ma le Fa’amanatuga

7. O le a le Papatisoga?
· O le sauniga paia e fa’amaufaailoga ai le sosoo faatasi o le fanau ua papatisoina ma Keriso i lana Ekalesia. A o le faailoga foi o le fanaufouina ma le sosoo faatasi o le fanau, ma latou uma ua i ai i le Ekalesia.

8. O le a le amio e ao ona faia e i latou sa papatisoina?
· E ao ina a’oa’oina lelei tamaiti ua papatisoina e o latou matua ma matua fai, ma faifeau i mea fa’aleagaga. A o’o ina matutua e i ai le faamoemoe o le a latou foai o latou loto ma o latou agaga ia auauna i le Atua.

9. O le a le faamanatuga?
· I lenei Sauniga Paia aupito paia ua tatou talia ai le areto ma le uaina, o fa’atusa o le tino o Iesu Keriso sa momomo, ma lona toto sa fa’amaligiina i luga o le satauro, mo le fa’amagaloina o agasala a le lalolagi.

10.  O le a le uiga moni o le Fa’amanatuga?
(i) Ua tatou fa’amanatuina pea le maliu o le Ali’i se ia toe afio mai
(ii) Ua tatou molimau ua soifua Keriso, lo tatou Fa’aola
(iii) Ua avea le fa’amanatuga ma ala e fesootai ai ma Keriso. O i latou uma i le lalolagi ua auauna ia te Ia, atoa ma e ua muamua atu i le lagi.

11.  O anafea na faatuina ai le sauniga o le Fa’amanatuga?
· Sa fa’atuina lenei Sauniga Paia i le taimi o le toe talisuaga a Iesu ma ona soo i le afeafe aupitoaluga a o lei maliu o Ia.

12.  O ai na valaauina e Iesu i le Fa’amanatuga?
· O i latou uma ua salamo ona o agasala, ma fa’atuatua ia Iesu i le agaga ma le faamaoni.

13.  Tagata ua ekalesia. O ai lea tagata?
(i) O le Kerisiano
· O le Kerisiano, o le tagata ua mulimuli ia Iesu

(ii) Tagata ua papatisoina

(iii) Ua malamalama lelei i talitonuga fa’avae faa-Kerisiano o le EFKS e pei o nisi talitonuga ua ta’ua i lalo.
· Tolutasi Paia: 
· Le Atua le Tama, le Alo, ma le Agaga Paia

· O ai le Atua le Tama? 
· O le Pule Aoao, o le Foafoa… (Kenese 1 & Ioane 1)
· O le Atua e iai i mea uma

· Foafoaina o le tagata: “Ua faia le tagata e ia, ia foliga i le Atua.” 
· O lona uiga ia foliga le tagata i le Atua i lana amio, ia lelei i le itu faa-le-agaga

· O ai le Alo o le Atua?
· Iesu Keriso le Alo o le Atua, o le Mesia le Faaola/Jesus the Messiah, the Son of God is the Saviour (Mataio, Ioane)

· O ai le Agaga Paia?
· O le Agaga Paia o le Atua ua lagona i o tatou loto (Mataio, Galuega)

· O le a le faatinoga o le ‘Avea ma Soo’ (Mataio)
· Mulimuli ia Iesu ma o atu e fai nuu uma lava ma soo

· Nisi A’oa’oga Faa-Kerisiano
i. O le a le Agasala?
· O le agasala o le lē usitai lea i le Atua i so’o se mea leaga, e va ai le tagata ma le Atua. O le agasala ua faaleagaina le tagata. Peitai, e alofaina lava e le Atua le tagata agasala e ala i le taumafai e taitaiina ia amio lelei. O le alofaina lava lea e le Atua o le tagata agasala i lona alofa tunoa.

ii. O le a le faamatalaina o le ‘Alofa Tunoa o le Atua?’
· O le alofa e le faatusaina o le Atua e mo tagata uma.

iii. O le a le uiga o le Faaolataga?
· O le faamagaloina o agasala o le alofa moni o le Atua, o le faamalosiga o agaga ina ia mafai ona auauna i le Atua ma le olioli.

iv. Pe faapefea ona faaolaina le lalolagi e Iesu?
· Sa liutino tagata lo tatou Alii, o Iesu Keriso. Sa maliu i luga o le Satauro, sa toe tu mai i le aso tolu, sa afio a’e i le lagi, ona auina mai lea o le Agaga Paia.

v. O le a le Salamo?
· O le salamo o le faanoanoa loloto po o le lagonaina o le faatauvaa e le tagata agasala, o le talitonu i le Atua na te faamagaloina agasala, ma ia faalagolago i le Agaga Paia e foa’i le malosi fou ina ia mafai ona auauna ma le faamaoni.

vi. O le a le uiga o le faatuatua atoa ia Iesu?
· A tatou talitonu ia Iesu, o le faatuatua atoatoa ia te Ia ma foai o tatou olaga na te pule ai.

vii. Pe faapefea ona salamo ma talitonu ia Iesu?
· Ua mafai ona salamo ma talitonu ia Iesu ona o le fesoasoani mai o le Agaga Paia

viii. O le a le manuia ua maua ina ua faatuatua ia Iesu?
· Ua faamagaloina agasala, ua maua le loto fou ma le agaga ua naunau  i le fia auauna ia Iesu.

ix. O le a le tatalo?
· O le tapua’i atu i le Atua e ala i le faafetai ona o meaalofa ua talia, o le ta’uta’u o agasala, o le faaali atu o mana’o o le loto ma le agaga.

x. O faafofoga le Atua ia tatou talosaga ma tali i ai?
· Ioe, ua faafofoga le Atua ia te i tatou, ma ua tali mai e tusa ma lona finagalo.

xi. Faitau le Tusi Paia
· Aisea ua ta’ua ai le tusi lenei o le Tusi Paia? 
· Aua o mataupu uma ua i ai sa tusia e tagata ua osofia i le Agaga Paia. O lea, ua mafai ona faamatala le uiga o le Atua ma lona naunauta’i i loto o tagata.

· E fia vaega tetele ua i ai i le Tusi Paia? 
· E lua – O le Feagaiga Tuai ma le Feagaiga Fou

· O a aoaoga ua maua mai i le Feagaiga Tuai? 
· Ua tatou iloa ua faaaogaina e tagata Eperu e le Atua, ina ia taitaiina loto ma agaga ia tapua’i ia te Ia. E le gata i lea, a ua saunia le lalolagi mo le afio mai o Iesu Keriso.

· Pe faapefea ona faitau le Tusi Paia? 
· E ao ina faitau le Tusi Paia ma le ava i le Atua. E ao ina saili le fesoasoani mai o le Agaga Paia, ina ia manino atili le finagalo o le Atua mo i tatou.

xii. Aisea ua tatou faapaiaina ai ma faataua le ulua’i aso o le vaiaso, o le Aso Sa o le aso faapitoa tatou te tapua’i ai i le Atua? 
· Ua faapaiaina le ulua’i aso ma Aso Sa, aua sa toetu mai ai Iesu mai le tuugamau i lea lava aso. Sa faaali lona tino i le au-soo i lea lava aso. Talu ai ua tatou masani ona faaaogaina le uluai aso o le vaiaso e tapuai ai i lona Suafa Paia.

xiii. O a mea e tatau ona fai i le Aso Sa?
· E tatau ina tatou mapu ane mai i galuega ua masani ai i aso fai so’o, vagana galuega alofa ua tatau mo nisi. E ao ina tia’i fiafiaga faaletino, a e faasaga i mea faaleagaga. O le tapuaiga i le Atua, o le faitauina o le Tusi Paia ma soo se mafaufauga lelei e viia ai le Atua.
UPU FAAIU
O le faamoemoe o lenei faasoa, ina ia aoao manogi, mo le toe tuufaatasia ma faalautele le faamatalaina o Mataupu Silisili Faavae Faa-le-Agaga o le Ekalesia. O se tusitusiga e taua tele, ina ia o faatasi ma le Faavae o le Ekalesia ma Iugafono Tumau o le Ekalesia. 

E taua tele lo outou sao, e mafai ona fesootai mai, ma faailoa mai ina ia lelei atili le faalauteleina o lenei faamoemoe, ma ia faatumauina ai pea le manino o le faamatalaina o Mataupu Silisili Faavae Faaleagaga o le Ekalesia Faapotopotoga Kerisiano Samoa mo tupulaga fai mai o le lumanai. Faamagalo se gagana ua sala. 

Manuia tele le Mafutaga.

Ma le ava tele,
Vaitusi Nofoaiga

